
        
            
                
            
        

    
	Ф. ЭНГЕЛЬС

	«БАЙГАЛИЙН ДИАЛЕКТИКИЙН» УДИРТГАЛ
 

	“Улсын хэвлэлийн газар” Улаанбаатар хотноо 1971 онд эрхлэн хэвлүүлсэн “К. Маркс, Ф. Энгельс : Гурван боть түүвэр зохиол (3-р боть)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

«БАЙГАЛИЙН ДИАЛЕКТИКИЙН» УДИРТГАЛ1

	Байгалийг судлах орчин үеийн шинжлэл бол эртний сэтгэгчдийн байгалийн философийн суут таамаглал, түүнчлэн арабчуудын хийсэн нэн чухал боловч их төлөв үр дүнгүй арилсан ойцон цойцон нээлтүүдийг бодвол шинжлэх ухааны, системтэй, өв тэгш хөгжиж чадсан ганц шинжлэл мөн. Байгалийг судлах орчин үеийн шинжлэл бол нийт шинэ түүхийн нэг адилаар манай үндэстэнд тохиолдсон нэг золгүй байдлын улмаас реформацын үе гэж бидний германчуудын нэрлэдэг, францчуудын Ренессанс, италичуудын Чинквеченто2 гэдэг агуу их үеэс үүсэж эхэлсэн бөгөөд харин энэ гурвын алинаар нь ч уг үеийнхээ агуулгыг бүрэн илэрхийлж чадахгүй байгаа юм. Энэ нь XV зууны хоёрдугаар хагасаас эхэлсэн үе юм. Вант улсын эрх баригчид хотынхныг түшиглэн, феодал тайж нарын хүчийг няцааж, мөн чанартаа үндэстнүүдийг тулгуурласан том том эзэн хаант улсыг байгуулсан бөгөөд түүний дотор орчин үеийн европын үндэстнүүд, орчин үеийн хөрөнгөтний нийгэм хөгжин эхэлж байв. Тэр үед хотынхон ба тайж нар бас л өөр хоорондоо тэмцэн тулалдаж, Германы тариачны дайн нь тулгарч ирсэн ангийн тулалдааныг зөгнөсөн дохио болж байсан бөгөөд учир нь тэр дайнд тариачид тэмцлийн тайзан дээр гарч ирснээр барахгүй (үүнд шинэ юм юу ч байгаагүй л дээ), тэдний араас орчин үеийн пролетари нарын урьд үеийнхэн гартаа улаан туг барьж, амандаа хөрөнгө хогшлыг нийт дундын болгохыг шаардан гарч ирсэн юм. Византийг унахад хадгалагдаж үлдсэн тулгар бичгүүд, ромын балгаснаас малтаж гаргасан эртний баримал дүрүүд нь гайхан биширсэн Өрнө дахины нүдний өмнө шинэ ертөнц - эртний Грек дахиныг босгон тавьж, түүний гэгээн дүрийн дэргэд дунд зууны сүүмийх дүр замхран арилж, Италид урлаг нь сонгодог эртний гэрлийн цацраг мэт болж хосгүй цэцэглэн хөгжсөн бөгөөд тийм хөгжилд урьд хожид хэзээ ч хүрсэнгүй. Итали, Франц, Германд орчин үеийн анхны шинэ утга зохиол үүсжээ. Дараа нь төдхөн Англи, Испанид утга зохиолын сонгодог үе нь эхэлжээ. Хуучин orbis terrarum3-ийн хүрээ арилж, чухамдаа ингээд л газар дэлхийг нээн мэдэж, бүр хожмын дэлхий дахины худалдаа хийх, гар урлалаас мануфактурт шилжих үндэс бий болж, улмаар мануфактур нь орчин үеийн том аж үйлдвэрийн эх үүсвэр болов. Сүм хийдийн оюун ухааны дарангуйлал эвдэрч, Германы ард түмний олонх нь тэр дарангуйллыг таягдан хаяад протестант шашныг дагаж, харин ромын улс түмнүүдэд арабаас шилжин ирсэн баясгалант чөлөөт сэтгэлэг улам бүр лавшран шингэж, тэр сэтгэлэг нь шинэ тутам нээгдсэн Грекийн философиос шим тэжээл авч, XVIII зууны үеийн материализмыг бэлтгэсэн байна.

	Энэ нь тэр үеийг хүртэл хүн төрөлхтний туулж ирсэн бүх эргэлтийн дотроос хамгийн дэвшилттэй агуу их нь байсан бөгөөд тэр үед аварга их хүмүүс хэрэгтэй байсан ба сэтгэлэг, шургуу эрмэлзэл, зориг, олон талыг хамарсан чанар, эрдэм мэдлэгээрээ аварга их хүмүүсийг төрүүлсэн эрин үе байсан юм. Хөрөнгөтний орчин үеийн ноёрхлыг бий болгогчид нь ямар ч хүмүүс байсан гэж болно, харин гагцхүү хөрөнгөтний явцуу үзэлтнүүд л байгаагүй юм. Харин ч тэд тэр үеийн өвөрмөц байдал болсон адал сонин явдлыг эрэн хайгч эрэлхэг зоригтны шинжийг ямар нэг хэмжээгээр шингээсэн хүмүүс байжээ. Тэр үед алс холын аялал хийдэггүй, дөрөв таван хэлээр ярьдаггүй, хэд хэдэн төрлийн салбарт гайхамшигтай зүйл туурвин бүтээдэггүй томоохон хүн бараг нэг ч байсангүй ээ. Леонардо да Винчи4 их уран зураач байснаар барахгүй их математикч, механикч, инженер байсан бөгөөд физикийн ухааны янз бүрийн олон салбарт чухал нээлтүүд хийжээ. Альбрехт Дюрер5 уран зураач, сийлбэрч, барималч, уран барилгач байснаас гадна цэргийн инженерийн ухааны систем зохиож, тэр системийн зарим санааг нэлээд хожим Монталамбер6 ба германы шинэхэн сургаалд авч хэрэглэжээ. Макиавелли7 төрийн зүтгэлтэн, түүхч, яруу найрагч байснаас гадна нэн тэргүүнд дурдвал зохих шинэ үеийн цэргийн зохиолч байжээ. Лютер8 сүм хийдийн хог новшоор барахгүй, бас германы хэлний новшийг арилгаж, германы орчин үеийн үргэлжилсэн зохиолыг бий болгож, XVI зууны «Марсельез» болсон, ялалтад итгэх итгэл төгс найрал дууны9 үг, аялгууг зохиожээ. Тэр үеийн баатрууд, хүнийг өрөөсгөл явцуу болгогч хөдөлмөрийн хуваарийн боол болсонгүй ээ. Хөдөлмөрийн тийм хуваарь хэрхэн нөлөөлж байсныг бид тэдний хойд үеийнхнээс бишгүй олноор үзэж болно. Харин тэр баатруудын гол онцлог нь гэвэл, тэд бараг бүгдээрээ тухайн үеийнхээ эрх ашгийг гүнзгий мэдэж, практик тэмцэлд идэвхтэй оролцож, аль нэг намын талд орж, зарим нь хэл амаар, бичиг зохиолоор, зарим нь илд мэсээр, зарим нь энэ хоёрын аль алинаар нь тэмцэж байлаа. Тэднийг гажиггүй хүмүүс болгож байсан зориг, чадлын хүч нь чухам энэ ажээ. Тэр үед өрөө тасалгааны сахиул болсон эрдэмтэн тун ховор байжээ. Тийм хүмүүс нь хоёр, гуравдугаар зэргийнхэн буюу хулхиа буулгачихаас эмээгч нялуун бэртэгчид л байлаа.

	Тэр үед байгалийн шинжлэл оршин тогтож байх эрхээ байлдан олж авах ёстой байсан болохоор нэлэнхийдээ хувьсгалч байж, түгээмэл хувьсгалын нөхцөлд байгалийг судалж байжээ. Байгалийн шинжлэл нь шинэ философийн он тооллын эхийг нээсэн агуу их италичуудын хамт шашны харгис шүүхийн шорон гяндан, задгай галд хэлмэгдэгсдийг төрүүлжээ. Протестант шашныхан байгалийг сул чөлөөтэй шинжлэгчдийг мөрдөн мөшгөх талаар католик шашныхнаас давж байв. Серветийг10 цусны эргэлт нээж олохын даваан дээр хүрээд байхад нь Кальвин11 түүнийг галд амьдаар нь хоёр цаг шаруулан шатаалгажээ. Шашны харгис шүүхийнхэн Жордано Бруног12 шууд шатаасандаа бахархан оодорч байжээ.

	Байгалийн асуудлуудын талаар Коперникийн мөнх бүтээл13 нь хэвлэгдэн гарсан нь байгалийн шинжлэл биеэ даасан байдалтайгаа мэдэгдсэн ба хамбын тамгатай бичгийг Лютерийн шатаасантай адил нэг хувьсгалт үйл явдал болсон бөгөөд Коперник14 үхэхийнхээ өмнөхөн түүндээ сүм хийдийн их нэр нөлөөтнүүдийг тэмцэлд дөлгөөн намуун боловч өдөж дуудсан юм. Байгалийн шинжлэл шашны сургаал хоёрын эрх булаалдсан зарим зүйл одоо хүртэл үргэлжилж ирсэн ба зарим хүний толгойд одоо хэр нь бас төдий л тодорхойгүй байгаа боловч байгалийн шинжлэл шашны сургаалаас ангижирсны он тоолол тэр үеэс эхэлсэн юм. Тэр үеэс шинжлэх ухаанууд ч асар том алхмуудаар урагшлан хөгжиж, эх авсан тэр газраасаа (цагийн хувьд) алслагдсан зайн квадраттай шууд шүтэлцээтэйгээр гэж хэлж болмоор түргэсэн хөгжжээ. Түүнээс хойш органик материйн дээд бүтээгдэхүүн, хүний сэтгэл санаанд органик биш материйн хөдөлгөөний хуулиас өөр сөрөг хөдөлгөөний хууль үйлчилнэ гэдгийг дэлхий дахинд нотлох хэрэгтэй мэт боллоо.

	Байгалийн шинжлэлийн хөгжлийн сая эхэлсэн энэ эхний үеийн гол ажил нь бэлхэн байгаа материалыг эзэмшиж янзлах л явдал байжээ. Ихэнх салбарт бүр эхнээс нь эхлэх хэрэгтэй болж байв. Эртний үеэс Эвклидийн15 бүтээл, Птолемейн16 нарны систем, арабчуудаас тооны аравтын систем, алгебрын эхлэл, тооны тэмдгийн орчин үеийн дүрс, алхими өв болон үлдэж, харин христосын шашинт дундад эртний үеэс юу ч үлдсэнгүй. Уг байдал ийм байхад байгалийн хамгийн энгийн шинжлэл — газрын ба огторгуйн эрхсийн механик, түүний зэрэгцээгээр уг механикт хэрэглэхээр математикийн аргуудыг нээх, сайжруулах явдал тэргүүн байр эзлэх нь гарцаагүй байв. Энэ талаар агуу их үйлс бүтээжээ. Ньютон17, Линней18 нарын нэртэй холбоотой энэ үеийн эцсээр шинжлэх ухааны эдгээр салбар нэлээд төгс төгөлдөр болсон харагдаж байна. Математикийн нэн чухал аргуудыг үндсэнд нь тоймлон тогтоосон, үүнд: аналитик геометрийг гол төлөв Декарт, логарифмыг Непер19, дифференциал, интеграл тооллыг Лейбниц20 олж тогтоосон ба бас Ньютон ч олж тогтоосон байж магадгүй. Хатуу биесийн механикийн хувьд мөн яг тийм зүйл хэлж болох бөгөөд түүний гол гол хуулиуд эгнэгт тодорхой болжээ. Эцэст нь нарны аймгийн астрономид Кеплер21 гарагуудын хөдөлгөөний хуулийг нээж, Ньютон тэдгээр хуулийг материйн хөдөлгөөний ерөнхий хуулиудтай уялдуулан томьёолжээ. Байгалийн шинжлэлийн бусад салбар ийм урьдчилсан төгс байдалд ч хүрэх яагаа ч үгүй байв. Шингэн ба хий маягийн биесийн механик нь дээр дурдсан үеийн эцсээр л нэлээд боловсорчээ22. Астрономийн практик хэрэгцээний улмаас онц их амжилтад хүрсэн оптикийг эс оруулбал, физик чухамдаа өөрийн хөгжлийн хамгийн анхны шатнаас ч хэтрээгүй байв. Хими нь флогистоны онолоор23 уламжлагдан алхимиэс дөнгөж сая тусгаарласан байв. 

	Геологи минералогийн үүсвэрийн шатнаас ч хэтрээгүй, тийм учраас палеонтологи байх арга огт байхгүй байв. Эцэст нь хэлэхэд биологийн салбарт ботаник, зоологи, анатоми, жинхэнэ физиологийн талын асар их материалыг гол төлөв цуглуулж, анхан шатны цэгцлэлт хийж байв. Амьдралын хэлбэрүүдийг хооронд нь харьцуулж үзэх, тэдгээрийн газар зүйн тархал, оршин тогтож байгаа цаг уурын нөхцөл зэрэг нөхцөл байдлыг судлах тухай бараг ярихын ч хэрэггүй байлаа. Энэ талаар зөвхөн ботаник, зоологи хоёр л Линнейн судалгааны улмаас нэлээд төгс байдалтай болсон байв.

	Харин бидний авч үзэж байгаа энэ үеийн онцлог нь гэвэл ертөнцийг үзэх өвөрмөц ерөнхий үзлийг боловсруулсан явдлаар тодорхойлогдох бөгөөд энэ үзлийн гол нуруу нь байгаль эгнэгт өөрчлөгдөшгүйн тухай ойлголт юм. Энэ үзлээр бол байгаль яаж ч үүссэн байлаа гэсэн, одоо нэгэнт л байж байгаагаас хойш оршин тогтсоор байх цагтаа ямагт үл өөрчлөгдөнө. Гарагууд ба тэдгээрийн дагуулууд нь нууц далд «анхны түлхэгчийн» хүчээр нэгэнт хөдөлж эхлээд, анх замнасан зууван замаараа үеийн үед эргэлдсээр байсан бөгөөд ер нь бүх юмс дуусах хүртэл эргэлдсээр л байх болно. Однууд байрандаа ямагт хөдөлгөөнгүй байсан бөгөөд «түгээмэл таталцлын» эрхээр энэ байдалдаа бие биеэ барин оршсоор байна. Дэлхий үеийн үеэс буюу анх зохиогдсон өдрөөсөө хойш (аль нэг байдлаар) үүрд нэг л янзаараа байжээ. Одоогийн «таван тив» ямагт байсан бөгөөд хэрэв хүний гараар хөдөлгөж өөрчилснийг үл оролцуулбал одоо байгаа уул нуруу, гол мөрөн, тал хөндий, цаг уур, ан амьтан, ургамал ямагт нэг янзаараа байсаар байжээ. Ургамал, амьтдын дүрс хэлбэр, ямагт анх үүссэн тэр хэвээрээ байсан бөгөөд адил юм ямагт адил юмаа төрүүлж ирсэн гэнэ. Харин Линней зарим газар эрлийзжилээр шинэ шинэ дүрс үүссэн байж болох юм гэсэн нь их буулт хийсэн хэрэг болжээ. Хүн төрөлхтөн цаг үеийн дотор хөгжиж ирсэн түүхтэй байхад, харин байгаль зөвхөн орон зайн дотор дэлгэрч ирсэн түүхтэй гэж байлаа. Байгальд аливаа хувьсгал, аливаа хөгжил байхыг үгүйсгэн үзжээ. Анх эхлээд тийм их хувьсгалч байсан байгалийн шинжлэл гэнэт бүх юм анхнаасаа ямар байсан тэр хэвээрээ байгаа, бүх юм ертөнцийг дуусах хүртэл хэвээрээ байх буюу үеийн үед анх байснаараа байх ёстой маш үхширмэл байгальтай тулгарчээ.

	XVIII зууны эхний хагасын байгалийн шинжлэл танин мэдэхүйн хэр хэмжээгээр, тэр ч байтугай баримт материалыг цэгцлэх талаараа эртний Грекийн байдлаас аль зэрэг их хол урагшилсныхаа хэрээр эдгээр материалыг үзэл сурталтай эзэмших талаар, байгалийг үзэх ерөнхий үзлийн талаар түүнээс хоцорчээ. Грекийн философичид ертөнцийг чухамдаа эмх замбараагүй юмнаас үүсээд, ямар нэг байдлаар хөгжиж тогтсон зүйл гэж үзэж байжээ. Бидний авч үзэж байгаа үеийн байгалийн шинжлэлтнүүдийн хувьд бол ертөнц гэдэг ямар нэг хувиршгүй тогтонги зүйл, тэдний олонхын хувьд бол гэнэт нэгмөсөн зохиогдчихсон зүйл юм. Шинжлэх ухаан бас шашны сургаалд гүн автагдсаар байв. Тэгээд эцсийн шалтгааныг юм бүхнээс эрэн эрсээр, энэ бол байгалиас өөрөөс нь гарган тайлж болшгүй, гаднын түлхэц гэж үзжээ. Түгээмэл таталцал гэж Ньютоны сайхан нэрлэсэн таталцлыг материйн чухал шинж гэж үзвэл, гарагуудыг хамгийн анх тойрог замаар хөдөлгөсөн тэр үл ойлгогдох шүргэн хувирах хүч хаана байна? Тоолж баршгүй олон төрлийн ургамал, амьтан хэрхэн үүссэн бэ? Ялангуяа өнийн цагт байгаагүй гэдэг нь баттай тогтоогдсон хүн яаж үүссэн бэ? Байгалийн шинжлэл энэ мэтийн бүх асуултыг хариулахдаа, гагцхүү юм бүхнийг бүтээгч л энэ бүгдийг хариуцна гэх нь тун олонтоо байжээ. Бидний авч үзэж байгаа энэ үеийн эхээр Коперник шашны сургаалыг огцруулж; Ньютон бурхны анхны түлхэгч байх тухай үндэслэлээр энэ үеийг дуусгажээ. Бидний үзэж байгаа үеийн байгалийн шинжлэлийн хүрсэн нэгтгэн дүгнэгч хамгийн дээд үзэл санаа нь байгальд тогтсон горим журам байх нь зүйн хэрэг мөний тухай үзэл, Вольфын24 шашны иш үндэсгүй сургаал байсан бөгөөд тэр сургаалын ёсоор бол оготно барьж идүүлж байхын тул муур бий болгож, муурт идүүлж байхын тул оготно бий болгож, уг бүтээгчийн мэргэн цэцнийг нотлохын тул бүх байгалийг бий болгожээ. Тэр үеийн байгалийн шинжлэх ухааны мэдлэг хязгаарлагдмал нимгэн байсан боловч Спинозоос25 эхлэн францын агуу их материалистуудыг хүртэлх тэр үеийн философи ертөнцийг өөрөөс нь гарган тайлбарлахыг шургуу оролдон, үүнийг нарийвчлан зөвтгөхийг ирээдүйн байгалийн шинжлэлд найдаж, гол чигийг тийнхүү алдаагүй явсан нь түүний агуу их гавьяа мөнийг хүлээх хэрэгтэй юм.

	Би энэ үед бас XVIII зууны үеийн материалистуудыг хамааруулж байна. Учир юун гэвэл, тэдэнд дээр тодорхойлсон материалаас өөр байгалийн шинжлэх ухааны материал байсангүй. Бүхэл бүтэн үеийг бий болгосон Кантын26 зохиол тэдэнд мэдэгдээгүй байсан, Лаплас27 тэднээс хойш олон жилийн дараа гарч ирсэн юм28. Хэдийгээр шинжлэх ухааны дэвшилт нь байгалийг үзэх энэ хуучирсан үзлийг үндсээр нь ганхуулсан боловч XIX зууны эхний хагасын туршид уг үзэл бас л ноёрхсоор байсан29 ба чухамдаа түүнийг одоо ч бүх сургуульд зааж байгааг30 бид мартахгүй.

	Байгалийг үзэх энэ зогсонги үзлийг байгалийн шинжлэлтэн биш, харин философич л анх нам цохисон юм. 1755 онд Кантын «Байгалийн түгээмэл түүх ба огторгуйн онол» гэдэг ном гарав. Эхлэн түлхэгчийн тухай асуудал арилж; дэлхийн болон нарны бүх аймаг нь цаг хугацаанд бүтсэн болж ирэв. Сэтгэхүйд зэвүүцсэнээ илэрхийлэн, физик ээ, метафизикээс сэргийлээрэй!31 гэж Ньютоны болгоомжлуулан хэлснийг байгалийн шинжлэлтнүүдийн дийлэнх олонх нь хайхраагүй өнгөрсөн бол тэд Кантын энэ нэг суут нээлтээс дүгнэлт хийгээд, улмаар тойруу замаар цаглашгүй их төөрөхгүй болж, буруу ташаа чигээр яван дэмий зарцуулсан асар тэр их цаг, хөдөлмөрөө хэмнэж чадах байсан билээ. Кантын нээлтэд цаашаа урагшлах бүх хөдөлгөөний эх үүсвэр байсан шүү дээ. Нэгэнт л дэлхий нь ямар нэг бий болон бүтсэн юм байсан болохоор түүний одоогийн геологи, газар зүй, цаг уурын байдал, түүний амьтан, ургамал нь бас нэгэнт бий болон бүтсэн юм байх ба дэлхий зөвхөн орон зайн хувьд, нэг нь нөгөөгийнхөө дэргэд байрласан хэлбэрийн хувьд түүхтэйгээр барахгүй, цаг хугацааны хувьд, нэг нь нөгөөгийнхөө дараа гарсан дэс дарааллын хэлбэрийн хувьд бас түүхтэй байх ёстой. Хэрэв шинжилгээг энэ чиглэлээр нэн даруй, эрс шийдэмгий үргэлжлүүлэн хийж ирсэн бол байгалийн шинжлэл одоо үед одоогийнхоо байгаагаас хавьгүй их урагш давшсан байх байсан билээ. Харин философи сайн зүйл юу өгөв өө? Кантын зохиолын агуулгыг Лаплас, Гершель32 хоёр олон жилийн дараа залган хөгжүүлж, нарийвчлан үндэслэж, ингэснээрээ яв явсаар «манан огторгуйн тухай таамаглалыг» зөвшөөрөн хүлээхийг бэлтгэх хүртэл уг зохиолоос шууд үр дүн гараагүй юм. Цааш цаашдын нээлтүүд яван явсаар уг таамаглалыг ялалтад хүргэсэн бөгөөд тэдгээр нээлтээс нэн чухал нь гэвэл: үл хөдлөх оддын өөрийнх нь хөдөлгөөнийг олж тогтоосон, огторгуйн орон зайд эсэргүүцэх орчин байдгийг нотолсон, бас Кантын угтан таамаглаж33, байсан халуун мананцар байгаа ба ертөнцийн нийт материйн химийн тогтоц ижил болохыг спектрын шинжлэлээр олж тогтоосон юм.

	Гэхдээ байгаль жирийн л нэг байж байдаг биш, харин бий болох арилах процесст байдгийг ойлгож эхэлсэн явдалд нөгөө талаас нь туслаагүй бол дэлхий хувьсан өөрчлөгдөж байдаг тухай төсөөлөл, түүн дээр байгаа организмууд хувьсаж өөрчлөгдөхгүй байдаг тухай сургаал хоёрын хоорондын зөрчлийг байгалийн шинжлэлтний олонх нь даруй ухаарна гэдгийг эргэлзэж болох байв. Геологи үүсэж, нэг нь нөгөөгийнхөө дараа, нэг нь нөгөө дээрээ тогтсон геологийн давхраанууд байгааг илрүүлснээр барахгүй, нэгэнт мөхсөн амьтдын араг яс, дун хясаа, хорхой одоо нэгэнт үгүй болсон ургамлын мөчир, навч, үр тэргүүтэн эдгээр давхраанд үлдэж хадгалагдсаныг олж илрүүлжээ. Зөвхөн дэлхий бүхлээрээ төдийгүй, түүний одоогийн гадаргуу, түүн дээр амьдарч байгаа ургамал, амьтад цаг үеийн түүхтэйг зөвшөөрөн хүлээх хэрэгтэй байлаа. Анхандаа үүнийг их л дургүй зөвшөөрөн хүлээжээ. Газар дэлхийд хувьсгал гарч байдаг тухай Кювьегийн34 онол нь ам хэл дээрээ хувьсгалч боловч ажил хэрэг дээрээ харгис байв. Энэ онол нь юмыг бурхан бүтээсэн гэдэг ганц үндэслэлийн оронд, бүтээн гаргасан тухай давхардсан олон үндэслэл гаргаж, ид шидийг байгалийн гол хөшүүрэг болгожээ. Гагцхүү Лайель л бүтээгчийн ширүүн зангийн улмаас гэнэт хувьсгал гардаг гэдгийг дэлхийн аажим өөрчлөгддөг алгуур үйлчлэлээр хувьсгал гардаг гэж сольж, геологид зөв утга санаа оруулжээ35.

	Органик дүрсүүд байнга байдаг гэдгийг Лайелийн онол урьдах онолуудаас бүр ч илүү эсэргүүцэж байв. Дэлхийн гадаргуу, түүн дээр байгаа амьдралын бүх нөхцөл байнга өөрчлөгдөж байдаг гэдэг ухаарал нь организмууд байнга өөрчлөгдөж, хувьсан байгаа орчинтойгоо зохицож байдаг тухай сургаалд шууд хүргээд, дүрсүүд хувьсаж байдаг тухай сургаалд хүргэжээ. Гэвч уламжлагдсан заншил бол зөвхөн католикийн сүм хийдээр зогсохгүй, байгалийн шинжлэлд ч хүчирхэг хүч юм. Энэ зөрчлийг Лайель36 өөрөө олон жилийн турш мэдэхгүй байсан ба түүний шавь нар нь бүр ч бага мэдэж байжээ. Үүнийг тэр үед байгалийн шинжлэлд ноёрхож байсан хөдөлмөрийн хуваариар л тайлбарлаж болох бөгөөд тэр хуваарийн ёсоор шинжлэгч бүр өөрийнхөө эрхэлсэн эрдэм мэдлэгийн тусгай салбарын хүрээнд эргэлдэж, зөвхөн цөөн хүн л бүхэлд нь хамран харах авьяас чадалтай байжээ.

	Тэр үед физик урагшаа том алхам хийж, байгалийн шинжлэлийн энэ салбарт бүхэл бүтэн үе болсон 1842 онд гурван өөр хүн уг алхмын үр дүнг бараг нэг зэрэг дүгнэн гаргасан байна. Дулаан нь механик хүч болж, механик хүч нь дулаан болж хувирдгийг Хейльборннд Майер37, Манчестерт Жоуль38 нотолжээ. Дулааны механикийн эквивалентыг олж тогтоосон явдал энэ талаар гарсан бүх эргэлзээг эцэс болгов. Мөн тэр үед мэргэжлээрээ байгалийн шинжлэлтэй биш, харин английн өмгөөлөгч байсан Гров39 физикт гарсан зарим үр дүнг жирийн нэг бодож боловсруулаад, физикийн хүч гэгч бүх хүч — механикийн хүч, дулаан, гэрэл, цахилгаан, соронзон, тэр ч байтугай химийн хүч гэгч нь зохих нөхцөлд хүчээ огт алдалгүйгээр бие биедээ шилждэгийг нотолж үүгээрээ ертөнцөд байгаа хөдөлгөөний тоо хэмжээ өөрчлөгддөггүйн тухай Декартын үндэслэлийг физикийн судалгааны аргаар дахин нотолсон байна. Үүний үр дүнд физикийн янз бүрийн хүч, физикийн хувиршгүй «дүрсүүд» гэмээр эдгээр хүч нь зохих хуулийн ёсоор бие биедээ шилждэг, янз бүрийн байдлаар ялгарсан материйн хөдөлгөөний хэлбэрүүд болж хувирсан юм. Физикийн хүчнүүд харилцан холбоотой ба бие биедээ шилжиж байдаг нь нотлогдсон учир физикийн тийм, тийм хэмжээний хүч байгааг санамсаргүй гэж үзэх явдал шинжлэх ухаанд алга болжээ. Хөдөлж байгаа материйн мөнх орчил байна гэдэг нь аргагүй л шинжлэх ухааны эцсийн дүгнэлт мөн гэдгийг зайлшгүй харуулсан тийм үр дүнд астрономи урьд нь хүрсний адилаар физик хүрэв.

	Лавуазьегийн40 үеэс, ялангуяа Дальтоны41 үеэс эхлэн хими гайхалтай хурдан хөгжиж, байгалийн тухай хуучин ойлгоцыг бас өөр талаас нь эвдэж нураасан юм. Урьд зөвхөн амьд организмд л төрөн бий болж байсан химийн нэгдэхүүнийхийг органик бус аргаар гаргаж авсны үр дүнд химийн хуулиуд органик ба органик бус биеүдийн алинд нь ч хүчин төгөлдөр нь нотлогдож, органик бус ба органик байгалийн хоорондын үүрд нэвтэршгүй мэтээр үзэж байсан, Кантын ч зөвшөөрөн хүлээсэн тэр эрс заагийн нэлээд хэсэг нь арилсан юм.

	Эцэст нь хэлэхэд биологийн шинжилгээний талаар өнгөрсөн зууны дунд үеэс эхлэн эрдэм шинжилгээний аялал, жуулчлалыг тасралтгүй зохиож, тив бүхэн дэх европын колонийг тэнд нь оршин суугаа мэргэжилтнүүд нэлээд нарийвчлан судалж, цаашилбал ер нь палеонтологи, анатоми, физиологийн амжилт гарч, нэн ялангуяа микроскоп байнга хэрэглэх болсон ба эсийг нээснээс хойш амжилт бүр ч ихсэж, энэ бүхний улмаас асар их материал хуримтлагдан, харьцуулан шинжлэх арга хэрэглэж болохоор болоод зогсоогүй, хэрэглэх нь ч чухал болжээ42. Нэг талаар, харьцуулан үзэх физик газар зүйн ачаар янз бүрийн ургамал, амьтны амьдралын нөхцөлийг олж мэдэж, нөгөө талаар, янз бүрийн организмыг ижил эрхтнүүдээр нь, гэхдээ тэдгээрийн зөвхөн өсөж гүйцсэн үед нь биш, харин өсөлтийнх нь бүх үеүдэд бие биетэй нь харьцуулан үзжээ. Энэ шинжилгээг хэчнээн гүнзгий, нарийн хийх тусам дээр тодорхойлсон, хувиршгүй тогтсон органик байгалийн зогсонги систем нь шинжлэгчийн нүдний өмнө улам улмаар бутран замхарч иржээ. Ургамал, амьтдын зарим төрлийн хоорондын зааг хязгаар улам бүр тогтворгүй болж байснаар ч барахгүй, үүний урьдын бүх ангиллыг43 яг л доог тохуу болгосон мэт амьтад: ланцетник44, чещуйчатник45 олдож, бас амьтны аймагт юм уу, ургамлын аймагт хамаарагдана гэж хэлчхэж болохооргүй организмууд ч олджээ. Палеонтологийн түүхийн дутуу зүйлүүд улам бүр нөхөгдөж, хамгийн зөрүүд хүн ч нийт органик ертөнцийн хөгжлийн түүх, өөр өөр организмын хөгжлийн түүх хоёр гайхмаар хослолыг зөвшөөрөн хүлээхэд хүрч, улмаар ботаник, зоологи хоёрын улам улам будилан төөрөлдөж байгаа юм шиг байсан хэрмэл ээдрээнээс шуудлан хөтөлж гаргах шижим ингэж гарч иржээ. Нарны аймаг мөнх гэдэг сургаалыг Кантын довтолсонтой бараг нэг зэрэг 1759 онд К. Ф. Вольф хувьслын тухай сургаалыг тунхаглаж46 дүрс тогтмол гэдэг онолыг довтолж эхэлсэн нь дээрх байдлыг бас харуулж байна. Түүний зөвхөн суут таамаглал байсан зүйлийг Окен47, Ламарк48, Бэр49 нар тодорхой хэлбэртэй болгож, яг зуун жилийн дараа 1859 онд Дарвин50 51 түүнийг шинжлэх ухаанд ялгууснаар оруулсан юм. Урьд нь бүх организмын бүрэлдэхүүний хамгийн жижиг хэсэг гэж үздэг байсан протоплазм эс хоёр нь амьтны чанартай биеэ даасан доод зэргийн органик хэлбэрүүд байгааг дээрхтэй бараг нэг зэрэг олж мэджээ. Үүний улмаас органик ба органик бус байгалийн хоорондын зааг эрс багасаж, улмаар организмууд хөгжлийн замаар үүссэн тухай сургаалд тулгарч байсан хамгийн сүрхий бэрхшээлийн нэг нь арилсан юм. Тэгээд зогсонги бүхэн урсгалтай нь, хөдөлгөөнгүй бүхэн хөдөлгөөнтэй нь, мөнх гэгдэж байсан бүхэн шилжимтгий хувиралтай нь мэдэгдэж, бүх байгаль үүрд урсан хөдөлж, эргэлдэн орчиж байдаг нь нотлогдож, байгалийг үзэх шинэ үзэл ерөнхий тоймоороо бэлэн болсон байна.

	Тэгээд бид, бүх байгаль хамгийн жижиг хэсгээс асар том биеүд хүртэл, хумхаас нар хүртэл, протистээс52 эхлэн хүн хүртэл нэлэнхийдээ мөнхөд үүсэн бий болж, үгүй болж, тасралтгүй урсаж, зогсолтгүй хөдлөн хувьсаж байдаг тухай грекийн философийг үндэслэн үүсгэгч их хүмүүсийн үзэлд эргэж оров. Ганцхан ялгаа нь бол грекчүүдэд суут таамаглал байсан зүйл бидэнд туршлага дээр үндэслэсэн шинжлэх ухааны нарийн судалгааны үр дүн болж, ийм учраас ихээхэн илэрхий, тодорхой хэлбэртэй болсон юм. Үнэндээ энэ орчлын эмпирик туршлагын нотолгоо нь бас л учир дутагдалтай байсан боловч тэр доголдол нь нэгэнт мэдэж хатуу тогтоосон зүйлтэй харьцуулбал өчүүхэн бага ба жил ирэх тусам арилсаар байв. Эрдэм ухааны нэн чухал салбарууд: од гарагийн астрономи, хими, геологи дөнгөж зуун жил болж, физиологийн харьцуулах арга нь шинжлэх ухаан болоод дөнгөж 50 жил болж, амьдралын бараг аливаа хөгжлийн үндсэн хэлбэрээс нээгдээд дөч хүрэхгүй жил болж байгааг харгалзан үзвэл, энэ нотолгоо элдэв нарийн зүйлүүдийн талаараа доголдолгүй байж хэрхэн чадах билээ!53

	Хуй салхи мэт эргэлдэн хөдлөгч, хий маяг.ийн улайсмал мананцрууд нягтарч хөрсний улмаас тэнгэрийн заадлын хамгийн захын оддын цагаригаар хүрээлэгдсэн манай ертөнцийн энэ хэсгийн тоо томшгүй олон нар, нарны аймгууд хөгжин тогтсон бөгөөд бид хэдэн зуун жилийн турш ажиглалт хийж байж уг оддын өөрийнх нь хөдөлгөөний тухай тодорхой ойлголттой болсны эцэст л сая тэр мананцрын хөдөлгөөний хуулиудыг нээн мэдэж болох юм. Нар, гарагуудын үүссэн энэ хөгжил нь газар бүр адилхан хурдтай байсангүй бололтой ажээ. Манай од гарагуудын аймагт гараг оддоор зогсохгүй, үл гэрэлтэх, ингэхлээр (Медлерийнхээр54) мөхсөн нарнууд ч байгааг астрономи зөвшөөрөн хүлээх нь улам бүр аргагүй болж нөгөө талаар, (Секкийнхээр55) хий маягийн мананцар толбуудын нэг хэсэг нь хараахан цогцлоогүй байгаа нарны байдлаар манай оддын аймагт хамаарагддаг ба энэ нь бусад мананцрууд ертөнцийн алс холын бас нэг биеэ даасан хэсгүүд болно гэж Медлерийн баталсныг үгүйсгэхгүй байгаа бөгөөд тэдгээрийн хөгжлийн хэр хэмжээг спектроскопоор тогтоох ёстой.

	Нарны аймаг нэг хэсэг мананцраас яаж хөгжсөнийг Лаплас тодорхой харуулсан бөгөөд түүнээс давж харуулсан зүйл одоо хүртэл гараагүй байна. Сүүлчийн үеийн шинжлэх ухаан түүний сэтгэлгийн зөвийг улам бүр нотоллоо.

	Тийнхүү тогтож ирсэн тус тус биеүд болох нарнууд, гараг, дагуулууд дээр анх эхлээд дулаан гэж бидний нэрлэдэг материйн хөдөлгөөний нэг хэлбэр ноёрхож байжээ. Одоо наранд байгаа халууны нөхцөлд ч язгуур махбодын химийн нэгдэхүүн байх аргагүй бөгөөд үүнд дулаан нь хэр зэргээр цахилгаан буюу соронзон болж хувирдгийг цаашид нарыг ажиглаж байж л мэдэж болно. Наран дээр гагцхүү дулаан хүнд хоёр мөргөлдсөнөөс л механик хөдөлгөөн гарч байдаг нь бараг тогтоогдсон гэж одоо ч үзэж болох болжээ.

	Биеүд бага байх тусмаа төдий чинээ хурдан хөрдөг байна. Манай cap аль хэдийн мөхсөний адилаар эхлээд дагуулууд, астеройдууд, солирууд хөржээ. Гарагууд удаан хөрдөг ба гэрэлт төв нь бүр ч удаан хөрж байна.

	Хөрөлт нэмэгдэхийн хамт хөдөлгөөний бие биедээ шилждэг физикийн хэлбэрүүдийн харилцан нөлөөлөл улам бүр тодрон гарсаар энэ нь, эцэстээ урьд химийн хувьд ялгараагүй байсан язгуур махбодиуд дараа дараагаараа ялгаран гарч, химийн тодорхой шинжийг олоод, бие биетэйгээ нэгдэж, химийн төрөл чанар нь мэдэгдэх хүртэл үргэлжилдэг байна. Эдгээр нэгдэхүүнт язгуур махбод бүхэнд ба уг махбодын нэгдэхүүн бүрд янз бүрээр нөлөөлдөг халуун хүйтний хэмжээ буурахын хэрээр байнга өөрчлөгдөж, мөн түүнчлэн уг хөрөлтөөс шалтгаалан хийн байдалт материйн нэг хэсэг нь эхлээд шингэн, дараа нь хатуу байдалд шилжихийн хэрээр, бас үүний улмаас шинэ нөхцөл бий болохын хэрээр байнга өөрчлөгдөж байдаг байна.

	Дэлхий гараг хатуу хөрстэй болж, гадаргуу дээр нь ус хуримталсан үе нь дэлхийн өөрийнх нь дулаан нь гэрэлт төвөөс түүний авч байгаа дулаанаас нь улам бүр бага болж эхэлсэн үед тохиолджээ. Дэлхийн агаарын мандал нь орчин үеийн бидний ярьж байгаа цаг уурын үзэгдлүүдийн талбар болж, газрын гадарга нь геологийн өөрчлөлтүүдийн талбар болж, тэр өөрчлөлтийн үед чийг тунадаснаас шалтгаалан тогтсон хурдас нь дэлхийн дотоод дахь улайсмал шингэн цөмөөс гадагшаа нөлөөлөх аажим алгуур суларч байгаа нөлөөнөөс улам бүр давах болсон байна.

	Эцэст нь халуун, хүйтний хэмжээ тун наад зах нь уг гадаргын ямар нэг нэлээд том хэсэг дээр уураг амьдарч чадах байдлаас хэтрэхгүйгээр буурч, химийн бусад урьдчилсан тохиромжтой нөхцөл тогтоход амьд протоплазм бий болжээ. Энэ урьдчилсан нөхцөлүүд нь чухам юу байсныг би одоо хараахан мэдэхгүй байна. Энэ нь гайхалтай биш. Учир нь одоо болтол уургийн химийн томьёо ч тогтоогдоогүй, химийн хувьд ялгавар бүхий хэчнээн уурагт бие байгааг ч бид мэдээгүй байна. Учир нь ямар ч бүтэц бүрэлдэхүүнгүй уураг амьдралын бүх чухал үүргийг гүйцэтгэж байгаа нь, чухамдаа хоол унд шингээх, ялгадас гаргах, хөдлөх атирах, цочролд хариу өгөх, үржих үүрэг гүйцэтгэж байгаа нь мэдэгдээд арваадхан жил болж байна.

	Урагшлан ахих дараагийн алхам гарч, цөм бүрхүүл хоёр бүрэлдэн тогтсоны үрээр энэ хэлбэржээгүй уургаас анхны эс үүсэх нөхцөл бий болтол олон мянган жил болсон бололтой ажээ. Харин энэ анхны эс үүссэнээр бүх органик ертөнцийн хэлбэржин тогтох үндэс бий болжээ. Палеонтологийн он дарааллын бүх баримт сэлтээс үзэхэд, эхлээд эсгүй ба эстэй гoo томшгүй олон төрлийн протист үүсэж хөгжиж, тэдгээрийн дотроос зөвхөн Eozoon canadense56 манай үед үлдсэн ба тэдгээрийн зарим нь анхны ургамал, зарим нь анхны амьтан болж ялгарсан гэж бодож болох байна. Анхны амьтдаас гол төлөв цаашдын ялгарлын замаар тоо томшгүй олон анги, баг, язгуур, төрөл, дүрс хөгжин гарч, эцэст нь мэдрэлийн систем хамгийн бүрэн хөгжсөн хэлбэр, чухамхүү сээр нуруутнууд бий болж, бас эцэст нь тэдгээрийн дотроос байгалийг өөрийгөө ухаарахад хүргэсэн сээр нуруутан нэг амьтан - хүн үүсэн хөгжжээ.

	Хүн ялгарлын замаар үүсээд, цорын ганц өндгөн эсээс, зөвхөн байгаль л бүтээж чадах маш нарийн opганизмд хүрч, ингээд бодгаль биеийн талаар зогсохгүй, бас түүхийн үүднээс үүсэн хөгжжээ. Олон мянган жилийн тэмцлийн эцэст гар нь хөлөөсөө ялгарч, хөл дээрээ босоо явдаг болсноор мичнээс хүн ялгаран тасарч, авиа таслан дуудах хэл хөгжих ба тархи хүчтэй хөгжих үндэс бий болон, тархины ачаар хүн мич хоёрын хооронд туулшгүй зааг ялгаа бий болжээ. Гар тусгаарласан нь багаж зэвсэг гарч ирсэн хэрэг бөгөөд багаж зэвсэг байна гэдэг нь бий болсон хүний өвөрмөц үйл ажиллагаа, байгальд түүний эргэж нөлөөлөх өөрчлөн байгуулагч нөлөөлөл - үйлдвэрлэл бий болсон хэрэг юм. Адгуусан амьтан ч их явцуу утгаар зэвсэгтэй байдаг гэхдээ тэр нь зөвхөн биеийнх нь эрхтэн байдаг, тухайлбал, шоргоолж, зөгий, булга байна. Амьтад ч мөн үйлдвэрлэл хийдэг, гэхдээ тэднээс орчны байгальд нөлөөлөх үйлдвэрлэлийн үйлчилгээ нь байгалийн хувьд үгүйтэй адил юм. Зөвхөн хүн л байгальд ул мөрөө үлдээж чадсан үүнд: янз бүрийн ургамал, амьтныг өөр газар шилжүүлснээр барахгүй, оршин сууж байгаа нутаг орныхоо гадаад дүрс байдал, уур амьсгалыг ч бас өөрчилж, тэр ч байтугай ургамал амьтныг өөрчлөхдөө хүний ажиллагааны үр дүн нь дэлхийн бөмбөрцөг нийтдээ сөнөхөөс нааш арилахааргүйгээр өөрчилжээ. Хүн үүнийг юуны урьд гол төлөв гараараа хийн бүтээжээ. Одоо болтол байгалийг өөрчлөх хамгийн хүчирхэг багаж зэвсэг болж байгаа уурын машин ч эцсийнхээ дүнд чухамдаа гарын ажиллагааны хүчээр багаж зэвсэг болж байгаа юм. Гар хөгжихийн хамт бас тархи толгой ч алхам алхмаар хөгжин ухамсар үүсэж, эхлээд зарим ашигтай практик үр дүнд хүрэх нөхцөлийг ойлгож, дараа нь үүнийхээ үндсэн дээр илүү тохиромжтой байдалд байгаа ард түмнүүд эдгээр ашигтай үр дүнг бий болгох байгалийн хуулиудыг ойлгож эхэлжээ. Байгалийн хуулиудыг танин мэдэх явдал хурдан нэмэгдэхийн хамт байгальд эргэж нөлөөлөх арга хэрэгслүүд ч нэмэгджээ. Хэрэв гарын хамт, түүнтэй зэрэгцэн, зарим талаар түүний ачаар хүний уураг тархи зохих байдлаар хөгжөөгүй бол хүн уурын машиныг хэзээ ч бий болгож чадахгүй байсан юм.

	Хүн бий болсноор бид түүхийн аймагт орж ирэв. Адгуусан амьтад ч түүхтэй, чухамдаа өөрсдийн гарал үүслийн түүх, одоогийнхоо байдалд хүртэл аажмаар хөгжиж ирсний түүхтэй юм. Гэвч адгуусан амьтад түүхэнд оролцохдоо хүсэл, мэдэлтэй оролцдоггүй болохоор тэр амьтад түүхийн идэвхгүй объект юм. Харин үгийн явцуу утгаар авч үзвэл хүн адгуусан амьтнаас холдон ялгарахынхаа хэрээр улам их ухамсартайгаар түүхээ өөрөө бүтээдэг бөгөөд энэ түүхэнд нь урьдаас анзаараагүй уршиг, зохицуулж үл болох хүч нөлөөлөх нь улам бүр бага болж, түүхт үр дүн нь урьдаас тавьсан зорилгод нь улам бүр нарийн тохирдог. Гэвч бид энэ хэмжээгээр хүний түүхийг, тэр ч байтугай орчин үеийн хамгийн хөгжсөн ард түмний түүхийг авч үзвэл, тавьсан зорилго, гарсан үр дүн хоёрын хооронд нийцэхгүй зүйл бас л асар их байгаа ба урьдаас анзаараагүй уршиг бас л давуу байсаар байгаа, бас зохицуулж үл болох хүчнүүд нь санаа бодолтой хөдөлгөсөн хүчнүүдээс хавьгүй илүү хүчирхэг байгааг олж харна. Хүний хамгийн чухал түүхт ажиллагаа, тухайлбал хүнийг адгуусны байдлаас гарган хүний байдалд хүргэж, хүний бусад төрлийн бүх ажиллагааны материаллаг үндэс болж байгаа ажиллагаа буюу хүний амьдралын хэрэгцээг хангахад чиглэсэн үйлдвэрлэл, өөрөөр хэлбэл одоо үеийн нийгмийн үйлдвэрлэл нь хүний бодож зорьсноос гадуур, үл зохицуулагдах хүчний нөлөөний мухар сохор эрхшээлд онц их захирагдмал байгаа ба хүссэн зорилго хааяа нэгхэн биелж, хүссэнээс огт өөр үр дүн гарах нь тун үлэмж байгаа үед тийм байхаас өөр байх ч аргагүй юм. Бид аж үйлдвэрийн хамгийн тэргүүний орнуудад байгалийн хүчийг номготгон хүний хэрэгцээнд үйлчлүүлж, үүний үрээр үйлдвэрлэлийг хэмжээлшгүй их нэмэгдүүлсэн учир одоо хүүхэд, урьд нь насанд хүрсэн зуун хүний хийж байснаас их зүйлийг бүтээж байна. Гэтэл үйлдвэрлэлийн энэ өсөлтөөс ямар үр дагуур гарч байна? Хөдөлмөр үлэмж их нүсэр болж, олон түмний үгүйрэл хоосрол нэмэгдэж, арван жил тутамд асар их сүйрэл болж байна. Түүхт агуу их ололт гэж эдийн засагчдын шагшин магтдаг амьдрахын төлөө тэмцэл, чөлөөт өрсөлдөөнийг Дарвин амьтны ертөнцийн хэвийн байдал гэж нотлон бичихдээ хүмүүсийг ялангуяа өөрийнхөө нутаг орныхныг хэчнээн их хорсголонтойгоор шоглон ёжилсноо өөрөө анзаараагүй биз ээ. Нийгмийн үйлдвэрлэлийг төлөвлөгөөтэй үйлдвэрлэлтэй, төлөвлөгөөтэй хуваарилалттайгаар ухамсартай зохион байгуулбал л ерөөс үйлдвэрлэл хүнийг дан биологийн талаар бусад адгуусан амьтнаас ялган дээш гаргасантайгаа яг адилаар нийгмийн талаар ч адгуусан амьтнаас дээш гаргаж чадна. Түүхийн хөгжил тийм зохион байгуулалтыг өдөр тутмаар улам бүр зайлшгүй болгож, өдөр тутмаар улам бүр бололцоотой болгож байна. Хүмүүс өөрсдөө, бас тэдний ажиллагааны бүх салбар, түүний дотор байгалийн шинжлэл ч урьд өмнө хийж бүтээсэн бүхнээ өчүүхэн төдий болж харагдахаар тийм их амжилт гаргах түүхийн шинэ үе зохион байгуулалтаас он тооллоо эхэлнэ.

	Гэвч «үүссэн бүхэн мөхдөг»57. Олон сая жил өнгөрч, олон зуун мянган үеийн хүмүүс төрж, үхсээр байх боловч нарны бууран шавхагдаж байгаа дулаан нь хоёр туйлаас нөмрөн ирж байгаа мөстлийг хайлуулж нэгэнт чадахгүй болж, экваторын дагуу улам бүр хуран бөөгнөрсөн хүн төрөлхтөн тэнд ч амьдрахад чухал шаардагдах дулааныг олохоо больж, цааш цаашдаа органик амьдралын сүүлчийн ул мөр аажмаар арилж, дэлхий мөхөн cap шиг царцмал бөмбөрцөг болж, мөн л мөхсөн нарыг гүн харанхуйд улам улам богиносогч тойрог замаар орчин тойрсоор байгаад, эцэст нь түүн дээр унах цаг аргалшгүй наашилсаар байгаа байж болох юм. Зарим гараг дэлхийгээс урьд, зарим гараг түүний дараа ингэж мөхнө. Нийлэмжтэй маягаар салбарлан тогтсон саруул, дулаан нарны аймгийн оронд ертөнцийн уудамд ганцаараа замнан хөдлөгч зөвхөн нэг хүйтэн мөхмөл бөмбөрцөг үлдэнэ. Манай нарны аймагт тохиолдох энэ учрал тавилан нь манай ертөнцийн хэсгийн бусад бүх аймагт эрт, орой хэзээ боловч тохиолдох бөгөөд ертөнцийн бусад тоо томшгүй бүх олон хэсгийн аймагт, түүгээр зогсохгүй, гэрэл тусган авч чадах хүний нүд энэ дэлхий дээр байгаа цагт гэрэл нь дэлхийд хүрч ирэхээргүй алс холын хэсгүүдэд ч тохиолдох ёстой.

	Харин нарны ийм аймаг амьдралынхаа замыг дуусгаж, төгсгөлтэй бүхний хувь тавилан болсон үхэлд хүрсэн тэр цагаас цааш юу болох вэ? Нарны шарил огторгуйн хязгааргүй уудамд үүрд шарил хэвээрээ эргэлдэн бөмбөрсөөр байх уу, урьд цаглашгүй олон янзаар ялгаран тодорсон байгалийн бүх хүч хөдөлгөөний цорын ганцхан хэлбэр — таталцал болж үүрд хувирах уу?

	 

	«Эсхүл» Секкийн асуусан шигээр (810 дахь талд) «мөхсөн аймгийг анхных нь улайсмал мананцрын байдалд дахин оруулж, дахин шинэ амьдрал сэргээн гаргаж чадах хүч байгальд байна уу? гэдгийг Бид мэдэхгүй байна».

	 

	Бид үүнийг 2 x 2 = 4 болдог гэх буюу материйн таталцал нь зайн квадраттай тохирон ихсэх буюу багасна гэдэгтэй адил мэдэхгүй байлгүй яах вэ. Гэвч байгалийг үзэх үзлээ аль болохоор нийцтэй нэг бүхэл бүтэн болгон нэгтгэдэг, бас одоо хамгийн мулгуу эмпирик судлагч ч тойрон гарч чадахааргүй болсон байгалийн онолын шинжлэлд бид бүрэн мэдэгдээгүй хэмжигдэхүүнийг хэрэглэх явдал тун олонтоо тохиолддог бөгөөд тууштай сэтгэлэг бас л дутагдалтай байгаа мэдлэгийн урагшлан ахихад нь хэзээ ямагт туслах ёстой байв. Орчин үеийн байгалийн шинжлэл хөдөлгөөн устгагдашгүйн тухай үндэслэлийг философиос авах нь аргагүй болсон бөгөөд одоо энэ үндэслэлгүйгээр байгалийн шинжлэл байх арга нэгэнт байхгүй болжээ. Харин материйн хөдөлгөөн бол дан ганц бүдүүлэг механик хөдөлгөөн биш, зөвхөн байраа солих шилжилт биш, энэ нь дулаан, гэрэл, цахилгаан, соронзонгийн хүчдэл, химийн нэгдэл, задрал, амьдрал, бас ухамсар юм. Матери үүрд төгсгөлгүй тогтон байхдаа цорын ганц удаа, бас түүний мөнх байсаар байгаатай харьцуулбал ганцхан агшинд хөдөлгөөнөө ялгаруулан, улмаар хөдөлгөөнийхөө бүх баялгийг дэлгэн гаргасан ба түүнээс урагш ч, хойш ч байраа дан ганц жирийн солих явдлаар ямагт хязгаарлагдмал байсан мэтээр үзвэл, матери өөрөө мөхмөл, хөдөлгөөн нь арилж байдаг гэж батлах гэсэн хэрэг болно. Хөдөлгөөнийг тоо хэмжээний талаар, чанарын талаар ч, усташгүй гэж ойлгох хэрэгтэй юм. Материйн байр солих цэвэр механик хөдөлгөөн нь тохиромжтой нөхцөлд дулаан, цахилгаан, химийн үйлдэл, амьдрал болж хувирах бололцоог өөртөө агуулж байвч эдгээр нөхцөлийг өөрөө өөрөөсөө төрүүлэн гаргаж үл чадах тийм матери өөрийн хөдөлгөөнд зохих хэмжээний хохирол үзнэ. Dуnamis58-тай боловч energeia59-гүйн улмаас өөрийнхөө янз бүрийн хэлбэрт хувиран орох чадвараа алдсан хөдөлгөөн зарим талаараа устана. Гэвч энэ хоёрын аль нь ч байхын аргагүй юм.

	Ямар ч атугай эргэлзээгүй байгаа нэг зүйл байгаа, үүнд: бид одоо хүртэл ямар төрлийн хөдөлгөөн байсныг нь мэдээгүй байгаа асар их хэмжээний хөдөлгөөнийг манай ертөнцийн хэсгийн матери нь дулаан болгон хувиргаж, түүнээс наад зах нь л (Медлерийн бодож гаргаснаар) 20 сая одтой нарны аймгууд хөгжин гарсан цаг байсан ба тэдгээр аймаг яваандаа аажмаар мөхөх нь бас л эргэлзээгүй хэрэг. Энэ хувирал хэрхэн гарсан бэ? Манай нарны аймгийн ирээдүйн caput mortuum60 ямар нэг цагт дахин нарны шинэ аймгууд үүсэх түүхий эд болж хувирах эсэхийг Секки хутагт бага мэдэж байгаагийн адилаар бид үүнийг бага мэдэж байна. Гэвч бид энэ талаар нэг бол зохион бүтээгчээс тусламж эрэх, эсхүл манай ертөнцийн хэсгийн нарны аймгийн улайсмал түүхий эд жам зүйн жамаар, хөдөлгөөний хувирлын замаар үүссэн ба энэ хувирал нь хөдөлж байгаа материйн төрөлхийн чанар бөгөөд ингэхлээр матери нь ингэж хувирах нөхцөлүүдийг сая сая жил өнгөрсний дараа ч атугай ямар нэг санамсаргүй тохиолдлын байдлаар, гэхдээ санамсаргүйн тохиолдлын дотоод дахь зайлшгүйн эрхээр дахин бий болгох ёстой гэдэг дүгнэлт хийхээс өөр аргагүй юм.

	Иймэрхүү хувирал байж болохыг одоо улам бүр зөвшөөрөн хүлээж эхэлцгээж байна. Огторгуйн эрхсийн эцсийн эцэст бие бие дээрээ унах тавилантай гэж ухаарцгааж, тэр ч байтугай тийм мөргөлдөөн болоход хэчнээн хэмжээний дулаан гарахыг тооцоолон боддог ч болцгоож байна. Астрономийн мэдээлж байгааг үзвэл, шинэ шинэ од гэнэт гарч ирдэг, аль хэдийн мэдэгдсэн оддын гэрэл бас гэнэт нэмэгдэн хурц болдгийг иймэрхүү мөргөлдөөнөөс болж байгаа гэж хамгийн хялбар тайлбарлаж болно. Үүнд: зөвхөн манай хэсэг гараг нарыг тойрон эргэлдэж байдаг биш, манай нар ч манай ертөнцийн хэсгийн дотор хөдөлж байдгаар барахгүй, манай ертөнцийн бүх хэсэг ч ертөнцийн бусад хэсэгтэй түр зуурын харьцангуй тэнцвэртэй оршин, ертөнцийн уудамд хөдөлж байдгийг бодолцох хэрэгтэй бөгөөд учир нь чөлөөтэй халин нисэгч эрхсийн харьцангуй тэнцвэр ч гагцхүү харилцан нөхцөлдсөн хөдөлгөөн байхад л байж чадахаас гадна зарим хүний үзэж байгаагаар, ертөнцийн уудамд газар бүрд халуун хүйтний хэмжээ өөр хоорондоо огт адилгүй байдаг. Эцэст нь хэлэхэд, манай ертөнцийн хэсгийн тоо томшгүй олон нарны дулаан яльгүй өчүүхэн хэсгээс бусад нь ертөнцийн уудмын халууныг Цельсийн градусын саяны нэг хувиар ч гэсэн нэмэгдүүлэхийг дэмий оролдон тэр уудам орондоо замхран арилж байдгийг бид мэдэж байна. Дулааны энэ асар их хүч хэрхэж байна? Дулаан нь ертөнцийн уудмыг дулаацуулахыг ямагт оролдсоор үүрд арилан замхарч байна уу, эсхүл практикийн хувьд оршин байхаа больж, арав буюу түүнээс олон тэгээр эхэлдэг аравтын бутархайгаар илэрхийлэгдэх градусын тийм өчүүхэн хэмжээгээр ертөнцийн уудмыг дулаацуулан зөвхөн онолын хувьд л байж байна уу? Энэ таамаглал нь хөдөлгөөн усташгүйг үгүйсгээд, огторгуйн эрхэс бие бие дээрээ дараалан унах замаар, оршин байгаа бүх механик хөдөлгөөн дулаан болон хувирч, тэр дулаан нь ертөнцийн уудамд цацран тараад, хэдийгээр «хүч усташгүй» гэлээ ч тэр цацралын улмаас ерөөсөө аливаа хөдөлгөөн зогсож болох юм гэхэд хүрч байна. (Ингэхэд энд: хөдөлгөөн усташгүй гэдэг илэрхийллийн оронд хүч усташгүй гэсэн илэрхийлэл хэчнээн оновчгүй болсон нь мэдэгдэж байна). Энэ мэтчилэн ертөнцийн уудамд цацарсан дулаан нь ямар нэг замаар, чухам ямар зам байхыг нь олж тогтоох явдал ирээдүйн нэгэн цагт байгалийн шинжлэлийн зорилт болох тийм замаар хөдөлгөөний өөр хэлбэр болон хувирч болох ёстой ба тэр хэлбэрээрээ дахин хуран бөөгнөж, идэвхтэй үйлчлэн эхлэх болно гэдэг дүгнэлтэд бид хүрч байна. Ингэхлээр үеэ дуусгасан нарнууд дахин улайсмал мананцар болж хувирна гэдгийг зөвшөөрөн хүлээх замд саад болж байгаа бол бэрхшээл арилж байна.

	Түүнчлэн төгсгөлгүй цаг үеийн дотор олон ертөнц үүрд дахин давтан дараалан солигдож байдаг нь хязгааргүй орон зайд тоо томшгүй олон ертөнц нэг зэрэг зэрэгцэн оршиж байдгийг л зөвхөн логикийн хувьд нэмэн тодорхойлж байгаа хэрэг болох бөгөөд онолыг эсэргүүцэгч америк Дрейперийн61 тархи толгой ч энэ үндэслэл зайлшгүй чухлыг зөвшөөрөн хүлээх нь аргагүй болжээ62.

	Матери хөдөлж байдаг мөнх орчил, нэг удаагийнх нь эргэлтийг жишихэд манай дэлхийн нэг жил хэмжихүүнийх нь нэгж болж ч огт үл чадах тийм асар урт хугацаанд явагддаг орчил; хамгийн дээд хөгжлийн цаг, органик амьдралын цаг, ялангуяа өөрийгөө болон байгалийг ухаарагч амьтны амьдралын цаг нь амьдрал ба өөрийгөө ухамсрахуй багтан оршиж байгаа орон зайн нэг адил муу хэмжигдсэн орчил; материйн оршин байх төгсгөлтэй хэлбэр бүхэн, үүнд: нар буюу мананцар нэг амьтан буюу нэг төрлийн амьтад, химийн нэгдэл буюу задрал аль нь ч байсан тэр, нэг адил шилжин арилах чанартай байдаг, бас мөнхөд хувьсаж, мөнхөд хөдөлж байдаг матери, түүний хөдөлгөөн, хувьслын хуулиудаас өөр мөнх юм огт үгүй байдаг орчил энэ буюу. Гэвч энэ орчил орон, цагийн дотор хэчнээн олонтоо, хэчнээн элбэрэлтгүй давтагдав; хэчнээн олон сая нар, дэлхий үүсэж, мөхөвч; ямар нэг нарны аймагт болон зөвхөн нэг гараг дээр органик амьдралын нөхцөлүүд бий болтол хэчнээн удавч; богино хугацааны дотор амьдралдаа тохиромжтой нөхцөлүүдийг олж аваад, улмаар мөн л энэрэлгүйгээр сөнөөгдөх гэж сэтгэх чадалтай уураг тархи бүхий амьтан амьд амьтан дотроос үүсэн гарахаас урьд хэчнээн ч тоо томшгүй органик биеүд үүсэх, сөнөх ёстой байвч матери бүх л хувьсалдаа мөнхөд нэг хэвээр байж, түүний аливаа нэг шинж нь хэзээ ч арилахгүй байх ба тийм учраас ч матери дэлхий дээрх хамгийн сор цэцэг - сэтгэгч амьтнаа аль нэг цагт сөнөөх нь зайлшгүй шигээ түүнийг өөр нэг газар, өөр цагт дахин гарцаагүй бий болгох ёстой гэж бид үнэмшин итгэж байна.

	 

	Ф. Энгельс 1875—1876 онд бичжээ

	Анх «Маркс, Энгельсийн архив». 17 дэвтэр, 1925 он гэдэг номд герман, орос хэлээр хэвлэгджээ

	 

	 

	К. Маркс, Ф. Энгельсийн зохиол, 2 дахь удаагийн хэвлэл, 20 дугаар ботийн 345—363 дахь талын эхээр хэвлэв

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 «Байгалийн диалектик» бол Энгельсийн гол зохиолуудын нэг бөгөөд түүнд XIX зууны дунд үеийн байгалийн шинжлэх ухаануудын чухал ололтуудын диалектик - материализмын талаар нэгтгэн дүгнэж, материалист диалектикийг цааш нь хөгжүүлж, байгалийн шинжлэл дэх метафизик, идеалист ойлголтын арга барилуудыг шүүмжилжээ.
«Байгалийн диалектикийн» материалуудын гурав дахь Энгельсийн гарчигласан энэ «Удиртгалыг» «Хуулийн удиртгал» гэж нэрлэжээ. Уг «Удиртгалыг» 1875 буюу 1876 оноор хаягласан бөгөөд түүний 1 дүгээр хэсгийг нь 1875 онд, хоёрдугаар хэсгийг нь 1876 онд бичсэн байж болох юм




	[←2]
	 яг үгчилбэл: Таван зуугаад он, өөрөөр хэлбэл арван зургаадугаар зууны үе гэсэн үг. Ред.




	[←3]
	 яг үгчилбэл: Тойрог газар, эртний ромчууд ертөнц, дэлхийг ингэж нэрлэж байжээ




	[←4]
	 Леонардо да Винчи (Leonardo da Vinci), (1452—1510) — италийн их уран зураач. Сэргэн мандалтын үеийн эрдэмтэн - нэвтэрхий толь бичиг зохиогч, инженер




	[←5]
	 Дюрер (Dürer), Альбрехт (1471 — 1528) — сэргэн мандалтын үеийн германы их уран зураач




	[←6]
	 Монталамбер (Montalembert), Марк Рене (1714—1800) — францын генерал, цэргийн инженер, XIX зууны үед өргөн хэрэглэж байсан байлдааны бэхлэлтийн шинэ системийг боловсруулжээ




	[←7]
	 Макиавелли (Machiavelli). Никколо (1469—1527) — италийн улс төрийн зүтгэлтэн, түүхч, зохиолч




	[←8]
	 Лютер (Luther), Мартин (1483—1546) — шашин шинэтгэх урсгалын нэрт зүтгэлтэн» Германы протестантизмыг (лютерийнхныг) үндэслэгч; германы бэртэгчдийн үзэл сурталч




	[←9]
	 Энгельс, Лютерийн «Ein feste Burg ist unser Gott» («Бурхан бол манай жинхэнэ өмөг түшиг мөн») гэдэг чуулга уншлагыг хэлж байна. Г. Гейнегийн «Герман дахь шашин ба философийн тухай» гэдэг зохиолын 2 дугаар дэвтэр дэх энэ дууллыг «Шинэтгэлийн сүлд дуулал» гэж нэрлэжээ




	[←10]
	 Сервет (Servet), Мигель (1511—1553) — сэргэн мандалтын үеийн испанийн гарамгай эрдэмтэн, эмчийн мэргэжилтэй, цусны эргэлтийг судлах талаар чухал нээлт хийжээ




	[←11]
	 Кальвин, (Calvin), Жан (1509— 1564) — шашин шинэтгэх урсгалып нэрт зүтгэлтэн, протестантизмын нэг чиглэл капиталын анхны хуримтлалын үед хөрөнгөтний эрх ашгийг илэрхийлж байсан кальвинизмыг үндэслэгч




	[←12]
	 Бруно (Bruno), Жордано (1548 — 1600)—италийн агуу их сэтгэгч, материалист, шашингүйн үзэлтэн, үзлээсээ няцаагүйн учир шашны шүүх шатааж алжээ




	[←13]
	 Коперник Ертөнцийн гоо - төвийн системийг тодорхойлсон «Эрхсүүдийн эргэлтийн тухай» гэдэг номынхоо нэг хувийн 1543 оны (хуучны тооллоор) 5 дугаар сарын 24-нд нас барах өдрөө хүлээж авчээ




	[←14]
	 Коперник (Kopernik), Николай (1473—1543) — одон орныг судлагч польшийн их эрдэмтэн, ертөнцийн нар төвтэй системийн тухай сургаалыг бүтээгч




	[←15]
	 Эвклид (МТӨ IV зууны эцэс — III зууны эх хүртэл) — эртний грекийн гарамгай математикч




	[←16]
	 Птолемей Клавдий (II зуун) — эртний грекийн математикч, одон орныг судлагч, газар зүйн мэргэжилтэн, ертөнцийн наран төвтэй системийн тухай сургаалыг бий болгожээ




	[←17]
	 Ньютон (Newton), Исаак (1642—1727) — английн агуу их физикч, одон орныг судлагч, математикч, сонгодог механикийн үндсийг тавигч




	[←18]
	 Линней (Linne), Карл (1707—1778) — шведийн байгалийн нэрт шинжээч, ургамал, амьтныг ангилах системийг зохиогч




	[←19]
	 Непер (Napier), Жон (1550—1617) — Шотландын математикч, логарифмыг зохион бүтээгч




	[←20]
	 Лейбниц (Leibniz), Готфрид Вильгельм (1646—1716) — германы их математикч; идеалист философич




	[←21]
	 Кеплер (Kepler), Иоганн (1571—1630) — германы одон орныг судлагч гарамгай эрдэмтэн, гараг ертөнцийн хөдөлгөөний хуулийг нээжээ




	[←22]
	 Эх бичгийн хажуугийн зайд: «Альпийн уулын гол усны урсгалуудыг тохируулсантай уялдуулан Торричеллийн (Торричелли (Torricelli), Эванжелиста (1608—1647) — италийн гарамгай математикч, физикч) бичсэн нь» гэж тэмдэглэжээ.
Ред.




	[←23]
	 XVIII зууны химид ноёрхож байсан үзлийн ёсоор шатах процессыг биет зүйлүүдэд байдаг флогистон гэдэг тусгай бодис гардаг ба тэр флогистон нь шаталтын үед биет зүйлүүдээс гардаг гэж үзэж байжээ. Францын нэрт том химич А. Л. Лавуазье, шатах процессыг шатах бодис эсгэлэн төрөгчтэй нэгдсэнээс гардаг урвал гэж тайлбарлан, энэ онолын хүчингүйг харуулсан юм




	[←24]
	 Вольф (Wolff), Христиан (1679— 1754) — германы идеалист-философич» метафизикч




	[←25]
	 Спиноза (Spinoza), Барух (Бенедикт), (1632—1677) — голландын нэрт материалист - философич, шашингүйн үзэлтэн




	[←26]
	 Кант (Kant), Иммануил (1724— 1804) — германы сонгодог философийн эхийг тавигч, идеалист




	[←27]
	 Лаплас (Laplace), Пьер Симон (1749—1827) — францын одон орныг судлагч нэрт эрдэмтэн математикч, физикч, нарны систем хийн хэлбэрт мананцраас үүсдэг тухай таамаглалыг Кантаас тусгай биеэ даан хөгжүүлээд математикийн талаар эш үндэстэй болгожээ




	[←28]
	 1755 онд зохиогчийн нэргүй хэвлэгдэн Кантын «Allgemeine Naturgeschichte und Theorie des Himmels» («Байгалийн ерөнхий түүх ба огторгуйн тухай онол») гэдэг номыг хэлж байна. Тэр номд нарны систем анх эхний мананцраас хөгжсөн гэж таамагласан орчлонгийн тухай Кантын таамаглал тодорхойлогджээ. Нарны систем тогтсон тухай Лапласын таамаглал нь «Exposition du systeme du monde» («Ертөнцийн системийн тодорхойлолт») I—II боть, Парис, 1796 гэдэг түүний зохиолын сүүлчийн бүлэгт анх тодорхойлогдсон юм




	[←29]
	 «Байгалийг үзэх хуучин үзлийн зогсонги шинж чанар нь байгалийн бүх шинжлэлийг нэг бүхэл бүтэн зүйл гэж нэгтгэн дүгнэж үзэх үндсийг бий болгосон байна. Үүнд: Францын нэвтэрхий тольчид нэг нь нөгөөгийнхөө дэргэд дан механикийн үүднээс; харин дараа нь Сен-Симон (Сен Симон (Saint-Simon), Анри (1760—1825) — францын их утопик социалист), бас Гегелийн Гегель (Hegel), Георг Вильгельм Фридрих (1770—1831) германы сонгодог философийн хамгийн том төлөөлөгч, объектив идеалист төгс боловсруулсан германы байгалийн философи нэг зэрэг авч үзжээ» гэж эх бичгийн хажуугийн зайд тэмдэглэжээ. Ред.




	[←30]
	 Шинжлэх ухааны бүтээлүүдээрээ энэ үзлийг давж туулахад чухал асар их материал гаргаж өгсөн хүн 1861 онд энэ үзлийг хэрхэн гуйвалтгүй баримталж байсныг дараах гайхамшигтай үг харуулж байгаа, үүнд:
«Бидний чадахынхаа хэрээр мэдэж байгаагаар бол манай нарны аймгийн бүх механизм нь одоогийн байж байгаагаар байх, энэ чигтээ хувиралтгүй байсаар байхад чиглэжээ. Дэлхий дээрх нэг ч амьтан, нэг ч ургамал өнө эртнээс нааш боловсорч сайжраа ч үгүй буюу ер нь өөр болж хувираа ч үгүйтэй нэг адил бүх организмд үе шатны дараалал нь нэг нь нөгөөгийнхөө дараа биш, харин нэг нь нөгөөгийнхөө дэргэд л байдагтай нэг адил бид үүнтэй яг адилаар нэг зэрэг оршин байгаа огторгуйн цаглашгүй олон төрлийн эрхэс ч эдгээр хэлбэр бол хөгжлийн зөвхөн олон янзын үе шат мөн гэж бодох санаа бидэнд огт төрүүлэхгүй, харин ч цөмөөрөө нэг адил тус тусдаа зохиогдсон ажээ» гэжээ (Медлер, «Хялбарчилсан астрономи» Берлин 1861 он, 5 дахь хэвлэл, 316 дахь тал)




	[←31]
	 Ньютоны «Байгалийн философийн математик эх үндэс» гэдэг зохиолын Ш дэвтэрт ерөнхий сургаал гэдэгт дурдсан санааг хэлж байна. Гегель «Философийн шинжлэх ухаануудын нэвтэрхий толь бичиг» § 98, 1 дүгээр нэмэлт гэдэгтээ Ньютоны дурдсан энэ санааны талаар тэмдэглэхдээ: «Ньютон... физикийг метафизикт унагахын тул түүнийг шууд болгоомжлуулсан байна...» гэжээ




	[←32]
	 Гершель (Herschel), Уильям (1738 —1822) — английн нэрт астрономич




	[←33]
	 «Мөн Кантын нээсэн дэлхийн эргэлтэд нөлөөлөх нэмэлтийн саатуулагч нөлөөлөл байгаа нь одоо л ойлгогджээ» гэж эх бичгийн хажуугийнх нь зайд тэмдэглэжээ. Ред.




	[←34]
	 Кювье (Cuvier), Жорж (1769—1832) — францын байгалийн их шинжээч, сүйрлийн тухай шинжлэх ухааны эсрэг идеалист онолыг зохиогч




	[←35]
	 Лайелийн үзлийн дутагдал нь — тун наад зах нь түүний анхны хэлбэрийг авч үзвэл, — дэлхий дээр байгаа хүчнүүдийг тогтмол, тоо чанарын аль ч талаараа тогтмол хүч гэж үзсэнд оршино. Түүнийхээр бол Дэлхийд хөрөлт байхгүй, дэлхий тодорхой чиглэлээр хөгждөггүй, харин ердөө л санамсаргүй тохиолоор, холбоо хэлхээгүйгээр өөрчлөгддөг гэнэ




	[←36]
	 Лайель (Lyell), Чарлз (1797— 1875) — английн нэрт эрдэмтэн, геологич




	[←37]
	 Майер (Mayer), Юлиус Роберт (1814—1878) — германы нэрт байгалийн шинжээч, энерги хадгалах ба хувирах хуулийг анх нээсэн хүмүүсийн нэг




	[←38]
	 Жоуль (Joule), Жемс Прескотт (1818—1889) — английн нэрт физикч, цахилгаан соронзон ба дулааныг судалж байв




	[←39]
	 Гров (Grove)» Уильям Роберт (1811 —1896) — английн физикч, хууль цаазны мэргэжилтэн




	[←40]
	 Лавуазье (Lavoisier), Антуан Лоран (1743—1794) — францын нэрт химич, флогистон байж байгаа тухай таамаглалыг няцаажээ, улс төр эдийн засгийн ухаан, бүртгэл зүйн ухааны асуудлыг мөн судалдаг байв




	[←41]
	 Дальтон (Dalton), Жон (1766—1844) — английн нэрт химич, физикч, хими дэх атомын сургаалын үзлийг хөгжүүлжээ




	[←42]
	 Эх бичгийн хажуугийн зайд: «Эмбриологи» гэж тэмдэглэжээ. Ред.




	[←43]
	 Эх бичгийн хажуугийн зайд «Эвэр шүдэт, Бас археоптерикс зэрэг» (Эвэр шүдэт (цератод) гэдэг нь Австралид байдаг, давхар амьсгалдаг загас юм.
Археоптерикс гэдэг нь малтахад олдсон, бас мөлхөгч амьтны зарим шинж тэмдэгтэй эртний шувууны аймгийн амьтан юм) гэж тэмдэглэжээ. Ред.




	[←44]
	 Ланцетник (амфиокс) гэдэг нь нуруу сээргүй амьтдаас нуруу сээртэй амьтадад шилжих хэлбэр байсан загас маягийн жижигхэн амьтан бөгөөд нэлээд олон тэнгис, гадаад далайд байдаг




	[←45]
	 Чешуйчатник (лепидосирен) гэдэг нь давхар амьсгалагч загасны аймагт хамаарах ба бас уушги, заламгайтай амьтан бөгөөд Өмнөд Америкт байдаг




	[←46]
	 1759 онд нийтлэгдсэн, К. Ф. Вольфыи цол хамгаалсан «Theoria generationis» гэдэг зохиолыг хэлж байна




	[←47]
	 Окен (Oken), Лоренц (1779—1851) — германы байгалийн шинжээч, натурфилософич




	[←48]
	 Ламарк (Lamarck), Жан Батист Пьер Антуан (1744—1829) — францын байгалийн нэрт шинжээч, биологид анхны бүхэл бүтэн хувьсах онолыг бий болгосон; Дарвинаас өмнөх хүн




	[←49]
	 Бэр (Baer), Карл Эрнст (Карл Максимович) (1792—1876) оросын нэрт байгалийн шинжээч, үр хөврөлийн судлалыг үндэслэгч, Герман болон Орост ажиллаж байжээ




	[←50]
	 Дарвин, (Darwin), Чарльз Роберт (1809—1882) —английн байгалийн агуу их шинжээч, шинжлэх ухааны үндэстэй хувьсах биологийн үндсийг тавигч




	[←51]
	 Ч. Дарвины «Ургамал, амьтны аймгийн гарал үүслийн тухай» гэдэг ном 1859 онд хэвлэгдэн гарчээ




	[←52]
	 Протистууд нь Геккелийн ангиллын ёсоор (нэг эстэй, эсгүй) өргөн бүлэг амьтад бөгөөд олон эстүүдийн (ургамал, адгуусан амьтдын) хоёр бүлгийн зэрэгцээгээр органик байгалийн 3 дахь тусгай хэсэг болж байдаг




	[←53]
	 Энгельс бичмэл эхдээ энэ хэсэг өгүүлбэрийг өмнөх, хойнох хоёр хэсгээс нь тусгаарлан дээр доогуур хоёр нь хөндлөн зурж, туушид нь дарахдаа, бичмэл эхээсээ өөр зүйлд хэрэглэсэн хэсгийг тэмдэглэдэг журмаараа хөндлөн зурж дарсан байв




	[←54]
	 Медлер (Mädler), Иоганн Генрих (1794—1874) — германы одон орныг судлагч




	[←55]
	 Секки (Secchi), Анжело (1818—1878) — италийн одон орныг судлагч, нар болон од судалсан судалгаагаараа нэрд гарчээ: иезуит




	[←56]
	 Eozoon canadense (эозоон канадензе) гэдэг Канадаас олдсон малтахуун зүйл бөгөөд түүнийг их эртний бүдүүлэг бие махбодын үлдэгдэл гэж үзжээ. Германы зоологч К. Мёбиус энэ малтахууныг органик гаралтай гэдэг саналыг няцаасан байна




	[←57]
	 Гёте. «Фауст» I хэсэг, 3 дугаар үзэгдэл, («Фаустын албан тасалгаа»). Ред. 
Гёте (Goethe), Иоганн Вольфганг (1749—1832) —германы агуу их зохиолч» сэтгэгч




	[←58]
	 бололцоотой. Ред.




	[←59]
	 бодит байдал. Ред.




	[←60]
	 Үгчилбэл: мөхсөн толгой: утгачилбал: улайсал, химийн урвал зэргийн дараа үлдсэн шаар, амтгүй үлдэгдэл гэсэн үг, харин энд унтарсан нарыг түүн дээр унасан амьдралгүй болсон гарагуудын хамт хэлжээ. Ред.




	[←61]
	 Дрейпер (Draper), Жон Уильям (1811—1882) — америкийн байгалийн шинжээч, түүхч




	[←62]
	 «Хязгааргүй орон зайд олон ертөнц байгаа нь хязгааргүй цагийн дотор ертөнцөс дараа дараагаараа солигдож байдаг гэдэг төсөөлөлд хүргэж байна». (Дрейпер, «Оюун ухааны хөгжлийн түүх», II боть, [325] дахь тал)

